
Nunarput tamakkerlugu kommunit suleqatigalugit angerlarsimaffeqanngitsunut 

angerlarsimaffiugallartussanik 100-nik sanaartornissaq qulakkeerniarlugu 

siunnersuummik aningaasaleeriaatsimik imaqartumik kingusinnerpaamik UKA 2017-

imi Naalakkersuisut saqqummiussinissaat pillugu Inatsisartuni aalajangiiffigisassatut 

siunnersuut.  
(Inatsisartuni ilaasortaq Mimi Karlsen, Inuit Ataqatigiit) 

 

 

Akissuteqaat 
(Ineqarnermut, Sanaartornermut Attaveqaqatigiinnermullu Naalakkersuisoq) 

 

Siullermeerneqarnera 
 

 

Naalakkersuisunit nunatsinni angerlarsimaffeqanngitsunut inissiaagallartussanik 100-nik sananissamut 

siunnersuummut saqqummiunneqartumut qujavugut. 

 

Naalakkersuisut angerlarsimaffeqanngitsoqarnera isumaginninnikkut ajornartorsiutitut annertuutut 

isigaat. Tamannarpiaq pissutigalugu Naalakkersuisut 2013-imi Kalaallit Nunaanni 

Angerlarsimaffeqanngitsut pillugit nassuiaasiortitsipput. Nalunaarummi allassimavoq, Kalaallit 

Nunaanni angerlarsimaffeqanngitsut iluanni immikkoortut pingasuusut: 

 Angerlarsimaffeqanngitsut 

 Inisseqqitat 

 Inissaaleqisut 

 

Aamma nalunaarusiami takutinneqarpoq, pissutsit angerlarsimaffeqannginnermik kinguneqartut 

amerlasinnaasut. Ilaatigut avinneq, suliffissaaleqineq, toqusoqarnera, napparsimaneq, imigassaq 

ikiaroornartunillu atornerluineq peqqutaasinnaapput. Kiisalu inissarsioqqaarani illoqarfimmut 

nutaamut nuunneq angerlarsimaffeqannginnermik kinguneqarsinnaavoq. 

 

Tassalu pissutsinit taakkunannga amerlasuut isumaginninnermik siunertaqarfiusarput, taamaattumillu 

sullissisut assigiinngitsut akuutillugit naammassineqartariaqarlutik. 

 

Nunatsinni innuttaasunik sanngiinnerusunik isumaginninnissaq kommunit pisussaaffigaat. 

Isumaginninnermut maleruagassat pilersuinermut ikiorsiissutinik tapiissutinillu imaqarput, soorlu 

pisortat ikiorsiissutaannik. Taakku saniatigut paaqqutarinninnermut ikiorsiinermullu tapiissutit 

arlaqarput, soorlu sullissiviit isumaginninnermik siunertaqarfiusut. 

 

Kiisalu ilassutigalugu oqaatigineqarsinnaavoq, angerlarsimaffeqanngitsunut inissianik sanaartornissaq 

ineqarnermut inatsisini sinaakkusiussat iluaniinngimmat. Kisiannili kommunit innuttaasuni 

sanngiitsortaminnik ikiuinissaat isumaginninnermut inatsisini sinaakkusiussat iluanniippoq. 

Ajornartorsiutip qulaajarneqarnissaa, kisiannili aamma aningaasaliissutaasinnaasut pitsaanerpaamik 

atorneqarnissaat Naalakkersuisut pingaartittorujussuuaat. 

 

Tamannaannaq tunngavigalugu angerlarsimaffeqanngitsunut inissianik sanaartornissamut 

Namminersorlutik Oqartussat kommunillu akornanni aningaasalersueriaasissamik qulakkeerinissamik 

siunnersuutip taperserneqarnissaa Naalakkersuisunit kissaatigineqanngilaq. 


